
Makꞌaxir iwanimaꞌ, kuꞌl ikꞌuꞌx chirij ri Dios xuqujeꞌ kuꞌl 
ikꞌuꞌx chwij in. Cho rachoch ri nuTat kꞌo sibꞌalaj kꞌi ja 
kꞌolibꞌal. We ta mat jeriꞌ, nubꞌim ta riꞌ chiꞌwech. Kineꞌ na 
chusukꞌumaxik jun ikꞌolibꞌal. Are kineꞌek, keꞌnsukꞌumaj 
kan ri ikꞌolibꞌal, kꞌa te riꞌ kintzalij loq chiꞌkꞌamik, rech kixeꞌ 
wukꞌ. Jeriꞌ rech kixkꞌojiꞌ 
na jawjeꞌ ri in 
kꞌo wi in. 



In in Juan, in iwachalal, xuqujeꞌ in iwachiꞌl pa ri kꞌax 
ri kaqariqo pa ri ajawarem rech ri Dios xuqujeꞌ pa 
ri jeqelem ri yaꞌtal chaqe rukꞌ ri Jesús. 

In in kꞌo pa ri jubꞌiqꞌ chaqiꞌj ulew 
ri ubꞌiꞌnam Patmos, xa 

              rumal utzijoxik ri utzij
             ri Dios xuqujeꞌ rumal
             uqꞌalajisaxik ri 
                                                        Jesús. 



Qas pa ri qꞌotaj riꞌ xinkanaj pa ri ukwinem ri 
Uxlabꞌixel, kꞌa te riꞌ xinwilo jun tꞌuyulibꞌal pa ri kaj, 
pa ri tꞌuyulibꞌal riꞌ kꞌo jun tꞌuyulik. 



Xuqujeꞌ xinta ri kakibꞌij konojel ri e jastaq ri e tiktal pa ri 
kaj, pa ri ulew, chuxeꞌ ri ulew xuqujeꞌ pa ri plo, konojel 
kebꞌixonik kakibꞌij: Yoꞌq chibꞌe qꞌij 
saq ri qꞌijilaꞌnem, nim uqꞌij, ri 
juluwem xuqujeꞌ ri kwinem che ri 
tꞌuyul pa ri tꞌuyulibꞌal 
xuqujeꞌ che ri kꞌin laj chij.



In in Juan, xinwil ri Tyoxalaj tinimit, ri kꞌakꞌ tinimit 
Jerusalén xqaj loq pa ri kaj rech ri Dios jer atzꞌyaqininaq 
jetaq jun alibꞌatz ri jubꞌiqꞌ karaj kakꞌuliꞌk. Kꞌa te riꞌ xinta 
jun chꞌabꞌal ri upetik pa ri kaj xubꞌij: Are waꞌ ri rachoch ri 
Dios, chi riꞌ kakꞌojiꞌ wi na ri Dios junam kukꞌ ri utinimit, ri 
winaq kuꞌx 
na utinimit 
xuqujeꞌ ri Dios 
kux na ri xa 
jun kiDios. 



Kꞌa te riꞌ, ri ángel xukꞌut chinuwach jun nimaꞌ 
chꞌajchꞌoj ri kuya jun alik kꞌaslemal, we nimaꞌ riꞌ 
kel loq pa ri utꞌuyulibꞌal ri Dios xuqujeꞌ pa ri 
utꞌuyulibꞌal ri alaj Chij. 



Man kajawataj ta xuqujeꞌ ri qꞌij, ri ikꞌ pa ri tinimit jeriꞌ 
rumal ri ujuluwem ri Dios are katunan ri tinimit xuqujeꞌ ri 
alaj chij jun chike ri qꞌaqꞌ ri katunanik rech ri Dios. 



Man kꞌo ta jun chꞌuluj jastaq kok pa ri tinimit, man kok ta 
xuqujeꞌ ri winaq ri kubꞌan xaꞌwibꞌal taq jastaq xuqujeꞌ ri 
winaq ri kubꞌan bꞌanoj tzij, man 
kok ta xuqujeꞌ ri winaq ri 
kuqꞌijilaꞌj e bꞌanom dios, 
xane xaq xwi koꞌk ri 
winaq ri tzꞌibꞌatal ri 
kibꞌiꞌ pa ri Uwuj 
ri alaj Chij.



Ri Dios kusuꞌ na ri uwaꞌl kiwach 
konojel, man kꞌo ta chi wi 
kamikal xuqujeꞌ man kebꞌison ta 
chi wi, man kakinaꞌ ta chi wi kꞌax, 
rumal cher xikꞌow kan ronojel we 
jastaq riꞌ.



Man kꞌo ta chi wiꞌ etzelal kabꞌan pa ri tinimit riꞌ. Ri 
utꞌuyulibꞌal ri Dios rachiꞌl ri utꞌuyulibꞌal ri alaj Chij kekꞌojiꞌ 
na chilaꞌ. Konojel ri e patanil rech ri Dios kekꞌojiꞌ xuqujeꞌ 
na, keqꞌijilaꞌn na che ri Dios. 
Kaqil na ri upalaj ri 
Dios xuqujeꞌ 
katzꞌibꞌax na ri 
ubꞌiꞌ ri Dios 
chikipalaj. 



Kꞌa te riꞌ xinwil ri e nitzꞌ xuqujeꞌ nimaq taq kaminaqibꞌ e 
takꞌal cho ri Dios, xejaqataj kꞌu ri wuj, kꞌa te riꞌ xjaq chi 
jun wuj are waꞌ ri wuj rech kꞌaslemal, xqꞌat kꞌu tzij pa 
kiwiꞌ ri e kaminaqibꞌ rumal ri kichak ri xriqitaj pa ri wuj. 
Are kꞌu ri man xriqitaj ta ri ubꞌiꞌ pa ri 
wuj rech kꞌaslemal, xkꞌyaq bꞌik pa ri 
cho ri kꞌo qꞌaqꞌ chupam.



Are kꞌu ri man xriqitaj ta ri ubꞌiꞌ pa ri wuj 
rech kꞌaslemal, xkꞌyaq bꞌik pa ri cho ri kꞌo 

qꞌaqꞌ chupam.



Ri Dios sibꞌalaj xuꞌloqꞌaj ri
winaq ri e kꞌo choch ri uwachulew, 

xuya ri xa jun uKꞌojol rech xapachin 
ri kakojon che man kasach ta

uwach xane kꞌo ukꞌaslemal
ri maj ukꞌisik. 



Romanos 3:23 Xa kꞌu rumal cher konojel xemakunik rumal 
riꞌ maj ke che ri ujuluwem ri Dios. 

Romanos 6:23 Jeriꞌ rumal cher ri tojbꞌal rech ri mak are ri 
kamikal, ri usipanik kꞌu ri Dios are ri jun alik kꞌaslemal pa 

Cristo Jesús, ri Ajawxel.

Hebreos 9:27 Jetaq ri bꞌiꞌtal loq, qonojel uj winaq xa 
junmul kujkamik, kꞌa te riꞌ kape na ri qꞌatoj tzij. 

Efesios 2:8,9  Xaq pa toqꞌobꞌ xixkolotajik, rumal ri 
ikojobꞌal, man rukꞌ ta ichuqꞌabꞌ, xane xaq usipanik ri 

Dios. Man rumal ta chak rech maj jun kunaꞌ nimal. 



Romanos 10:9,10 We che ri achiꞌ kabꞌij chi ri Jesús are 
Awajaw xuqujeꞌ kakoj pa awanimaꞌ chi are ri Dios 

xkꞌastajisan chikixoꞌl ri kaminaqibꞌ, katkolotajik. Rumal 
cher pa ranimaꞌ jun kukoj wi rech kabꞌantaj sukꞌ che, 

xuqujeꞌ rukꞌ ri uchiꞌ kuqꞌalajisaj rech kakolotajik.

Juan 3:16,17 Ri Dios sibꞌalaj xuꞌloqꞌaj ri winaq ri e kꞌo 
choch ri uwachulew, xuya ri xa jun uKꞌojol rech xapachin ri 
kakojon che man kasach ta uwach xane kꞌo ukꞌaslemal ri 
maj ukꞌisik. Ri Dios man xutaq ta loq ri uKꞌojol chuqꞌatik 

tzij pa kiwiꞌ ri winaq ri e kꞌo choch ri uwachulew, xane 
xpetik rech rumal rech kekolotaj ri winaq.



1 Juan 5:11-13 Ri qꞌalajisanik ri xubꞌan ri Dios are chi ri 
Dios xuya jun alik qakꞌaslemal, ri kꞌaslemal riꞌ kꞌo pa ri 
ukꞌojol Jesús. Ri winaq ri xkojon che ri Kꞌojolaxel Jesús 

kꞌo ukꞌaslemal. Ri man kojoninaq ta che ri Kꞌojolaxel, maj 
ukꞌaslemal. Kintzꞌibꞌaj we jastaq riꞌ chiꞌwe, ri 

ixkojoninaq che ri uKꞌojol ri Dios. Rech xa jeriꞌ kiwetaꞌmaj 
chi kꞌo jun alik ikꞌaslemal.

